
Lesandi góður, 

Það sem gerir störfin í iðnaðar- og viðskiptaráðuneytum heillandi er ekki síst fjölbreytileiki verkefnanna sem þar eru til umfjöllunar. Þá er líka óhætt að fullyrða að mikil gróska og framþróun á sér stað á þeim málefnasviðum sem heyra undir ráðuneytin. Í því sambandi má nefna formbreytingu fjármagnsmarkaðarins, nýskipan raforkumála, bætt samkeppnisumhverfi sem og málefni nýsköpunar og upplýsingasamfélagsins.

Daginn sem ég tók við embætti iðnaðar- og viðskiptaráðherra bættust byggðamál við verkefnaskrá ráðuneytanna. Í ljósi þess vanda sem landsbyggðin hefur átt við að glíma og vegna búsetuþróunar undanfarinna ára eru byggðamálin sá málaflokkur sem ég hef lagt sérstaka áherslu á.  Á sviði byggðamála byggist árangur ekki síst á samtakamætti og sannfæringu svo hægt sé að snúa þróuninni við. Árangur á sviði byggðamála er ekki einungis landsbyggðinni í hag heldur landsmönnum öllum. 

Í þessum bæklingi eru kynnt þau meginmarkmið sem ég hef sett á oddinn í störfum mínum undanfarin ár sem og önnur þau verkefni og aðgerðir sem hrint hefur verið í framkvæmd. 

Þar er þekkingin leidd til öndvegis sem lykillinn að kröftugri atvinnustefnu. Að baki liggur sú trú mín að farsæl tilvist okkar á þessu góða landi byggist fyrst og fremst á þekkingu, reynslu og útsjónarsemi. Þannig hefur það alltaf verið og víst er að svo verður í enn ríkari mæli í framtíðinni. Líf okkar hér er ævintýri út af fyrir sig og við höfum það betra en flestar aðrar þjóðir.

Í upphafi ferils míns sem ráðherra iðnaðar- og viðskiptamála setti ég fram fjórar megináherslur í starfi ráðuneytisins fyrir tímabilið 2001 – 2003.   Þessi áhersluatriði voru:  

1. Auka fjölbreytni og bæta samkeppnishæfni íslensks atvinnulífs.

2. Treysta búsetu á landsbyggðinni.

4. Efla samkeppni og neytendavernd.
3. Auka nýtingu innlendra orkugjafa.
          
Í riti þessu verður lauslega fjallað um þessi megin stefnuatriði og hvernig þeim hefur verið hrint í framkvæmd. Í yfirliti þessu eru ekki talin upp allar áherslur, verkefni eða störf sem unnið er að á vegum ráðuneytanna – heldur einungis þau stefnumarkandi atriði sem teljast ný, tóku breytingum eða unnið var sérstaklega að.  Fyrir utan þessi atriði eru fjölmörg önnur sem unnið er ötullega að á vegum ráðuneytanna.         

Markmið með samantektinni er að gefa lesendum yfirlit um áherslur og framkvæmdir á þeim tíma sem ég hef starfað sem ráðherra. 

Valgerður Sverrisdóttir,

iðnaðar- og viðskiptaráðherra

Starfsumfang ráðuneyta – stefnumörkun ríkisstjórnar  

Alþjóðavæðing og samkeppnishæfni forsendur framþróunar
Á umliðnum árum hafa örar breytingar átt sér stað hvarvetna í heiminum, sem rekja má til efnahagslegra, tæknilegra og pólitískra þátta. Þessar breytingar má einnig sjá á sviði alþjóðavæðingar, sem hefur haft veruleg efnahagsleg og menningarleg áhrif á alþjóðavettvangi, einstök lönd, svæði, borgir og bæi.   Alþjóðavæðing hefur einnig gert það að verkum að fjarlægðir á milli staða og landfræðileg staðsetning skipta sífellt minna máli varðandi efnahagsleg, pólitísk og menningarleg samskipti svæða sem þjóða.  

Svo virðist sem þau svæði sem hvað mestum árangri hafa náð í hringiðu alþjóðavæðingar, séu þau svæði sem hvað best eru tengd við efnahagskerfi heimsins. Vegna þessa er mikilvægara en áður að efla samstarf og samskipti á milli einstakra svæða og landa, til að nýta sem best okkar möguleika. Breyttar aðstæður kalla hinsvegar sífellt á endurskoðun og nýjar áherslur. 

Stafssvið iðnaðar- og viðskiptaráðuneytanna er afar umfangsmikið sem tekur m.a. til iðnaðar, nýsköpunar, byggðamála, orkumála, samkeppnismála, neytendamála, tryggingamála, gjaldeyrismála, verslunar og fjármagnsmarkaðar. Því til viðbótar hefur sérstaklega verið unnið að aukinni samkeppnishæfni íslensks atvinnulífs, sem um leið er undirstaða að aukinni verðmætasköpun, atvinnu og bættum lífskjörum. 

Á vegum ráðuneytanna, hefur verið unnið að fjölmörgum endurbótum m.a. hvað varðar fjármálamarkað, byggðamál, nýsköpun, rannsóknir, aukna erlenda fjárfestingu, einföldun á starfsskilyrðum fyrirtækja, endurbætur á hlutabréfamarkaði, einkavæðingu á fjármálamarkaði, og bætt starfsskilyrði frumkvöðla, svo eitthvað sé nefnt. Allt þetta hefur stuðlað að aukinni samkeppnishæfni atvinnulífs og auðveldað aðlögun þess að þróun og kröfum alþjóðavæðingar, sem hefur verið forsenda framþróunar og hagvaxtar.   

Árangur af þessu starfi má m.a. sjá í aukinni erlendri fjárfestingu hér á landi í ýmsum greinum og á sama tíma meiri útrás íslenskra fyrirtækja. Samhliða hefur gróska fyrirtækja og frumkvöðla á innlendum markaði aukist til muna.  Í heildina litið má segja að Ísland hafi í auknum mæli orðið meiri þátttakandi í þeirri alþjóðavæðingu sem hvarvetna ríkir, á grunni bættra starfsskilyrða og aukinnar samkeppnishæfni. Þetta hefur skilað sér í aukinni verðmætasköpun, atvinnu og bættum lífskjörum. 

Stefnuyfirlýsing ríkisstjórnar 

Í stefnuyfirlýsingu ríkisstjórnarinnar koma fram mörg áhersluatriði er falla undir verksvið iðnaðar- og viðskiptaráðuneyta. Helstu atriði sem vinna skal að á kjörtímabilinu eru:

· Hlutabréf í ríkisbönkunum verði seld. 

· Að auka fjölbreytni atvinnulífs og útflutningsgreina, ekki síst með eflingu þeirra vaxtarsprota sem byggjast á menntun og þekkingu, svo sem í tónlistar- og kvikmyndagerð. 

· Að örva starfsemi lítilla og meðalstórra fyrirtækja og styðja frumkvöðla í atvinnulífinu. 

· Að treysta undirstöður byggðar í landinu í samræmi við þingsályktun um það efni. 

· Að breyta skipulagi orkumála þannig að samkeppni verði innleidd til að auka hagkvæmni og lækka orkuverð. 

· Áfram verði unnið að þróun og rannsóknum á sviði umhverfisvænna orkugjafa, svo sem vetnis, metanóls o.fl. 

· Haldið verði áfram uppbyggingu orkufreks iðnaðar og leitað samstarfs við erlenda jafnt sem innlenda fjárfesta um fjármögnun.

· Ljúka þarf gerð rammaáætlunar til langs tíma um nýtingu vatnsafls og jarðhita sem tekur tillit til verndargildis einstakra landsvæða. 

1. Samkeppnishæfni og fjölbreytni atvinnulífsins efld


Íslenskt atvinnulíf hefur breyst mikið á síðustu árum. Breytingarnar hafa fyrst og fremst verið knúnar áfram af auknu frelsi í viðskiptum og hröðum framförum í vísindum og tækni, einkum upplýsinga- og fjarskiptatækni. Þetta hefur veitt íslensku atvinnulífi mörg tækifæri til að skapa fjölbreytt störf á nýjum og krefjandi sviðum og til að taka með virkum og hagkvæmum hætti þátt í alþjóðlegum viðskiptum.


Hagnýting vísindalegrar þekkingar verður í auknum mæli driffjöður efnahagslegra framfara og forsenda þess að unnt sé að bæta samkeppnisstöðu atvinnulífsins. Mikilvægt er að atvinnulífinu verði búin sem hagstæðust umgjörð svo það þróist eðlilega og skili sem bestum árangri. Í því felst m.a. að sérstaklega verður hugað að miðlun þekkingar, nýsköpun á öllum sviðum og sprotafyrirtækjum.

Iðnaður og nýsköpun

· Tækniþróun og nýsköpun efld – nýtt Vísinda- og tækniráð.  Unnið hefur verið að því að styrkja undirstöður nýsköpunar atvinnulífsins. Ný lög um opinberan stuðning við tækniþróun og nýsköpun í þágu atvinnulífsins markar veigamestu breytingar við stuðningskerfi þess frá því að lög um rannsóknir í þágu atvinnuveganna voru samþykkt árið 1965. Um er að ræða eitt þriggja samstæðra frumvarpa þar sem stefnumótun í málaflokknum verður hjá Vísinda- og tækniráði og frumstig nýsköpunar atvinnulífsins verður eflt með Tækniþróunarsjóði og nýsköpunarmiðstöð. 
· Lagalegt umhverfi í rannsóknum í líftækniiðnaði. Með lögum um rannsóknir og nýtingu á auðlindum í jörðu var í fyrsta skipti tekið á rannsóknum og nýtingu á örverum sem vinna má á jarðhitasvæðum. Íslenskar erfðaauðlindir hafa verið öllum aðgengilegar fram til þessa og hafa erlendir aðilar nýtt sér það óspart.  Ástæða hefur þótt til að þessar erfðaauðlindir nýtist ísilenskum aðilum betur og með því að leyfisbinda sýnatöku og rannsóknir á örverum á jarðhitasvæðum er fyrsta skrefið stigið í að tryggja bestu hagnýtingu annarra erfðaauðlinda einnig.

· Líftækni mun skipta miklu máli í atvinnusköpun í framtíðinni. Unnar hafa verið tvær stefnumarkandi skýrslur um líftækni og möguleika Íslendinga á þessu sviði. Fyrri skýrslan er um möguleika á því að koma á fót starfsemi í líftækni, með áherslu á sjávarlíftækni. Síðari skýrslan byggir á hinni fyrri og  fjallar um sk. öndvegissetur í sjávarlíftækni, en lagt  er til að því verði komið á fót við Háskólann á Akureyri með virkri þátttöku fyrirtækja og stofnana. Á síðari stigi verður lögð áhersla á landbúnaðarlíftækni. 

· Gerð hefur verið úttekt á  samkeppnisstöðu skipaiðnaðar. Þar kemur m.a. fram að styrkja þurfi starfsemi Tryggingasjóðs útflutningslána til að styrkja áframhaldandi sókn iðnaðarins á erlenda markaði og hefur þessi starfsemi sjóðsins þegar verið efld. Auka þurfi formlegt samstarf innan greinarinnar og við hönnun  og markaðssetningu. Styrkja þurfi innri endurbætur og hagræðingu , m.a. með því að kom á virku gæðaeftirliti og umbótum á framleiðsluferlum. Koma þurfi á formlegu samstarfi hins opinbera við skipaiðnaðinn um opinber útboð. Þá þurfi að efla menntun og símenntun er taki stöðugt mið af tækniframförum.
· Réttindi hönnuða tryggð. Sett hafa verið ný lög um hönnunarrétt. Iðnráð voru lögð af og útgáfa sveinsbréfa færð til iðnaðarráðherra með breytingu á iðnaðarlögum. Starfsheiti raffræðinga voru löggilt og starfsheiti tölvunarfræðinga.  
· Athugun á rekstri og áherslum Hönnunarmiðstöðvar. Skipuð hefur verið nefnd á vegum ráðuneytisins til að meta ávinning af rekstri hönnunarmiðstöðvar fyrir íslenskt atvinnu- og efnahagslíf. Nefndin skal m.a. leggja mat á hugsanlegar áherslur í starfi hönnunarmiðstöðvar, kostnað og fjármögnun í slíkri starfsemi og önnur atriði er þessu tengist.
· Tilraunasamfélag um rafræn viðskipti.  Iðnaðar- og viðskiptaráðuneytið tók frumkvæði með stuðningi sínum við verkefni um tilraunasamfélag á Íslandi fyrir rafræn viðskipti.  Hugmyndin um tilraunasamfélag fyrir rafræn viðskipti felur í sér að fimm lönd gerist tilraunasamfélög fyrir rafræn viðskipti í Evrópu.  Þar með náist fyrr þau markmið að evrópsk fyrirtæki, lítil og meðalstór (LMF) jafnt þeim sem stærri eru, nýti sér rafræna tækni til að auka viðskipti innan landa og milli landa.  Unnið er að því að afla verkefninu frekari fjárhagslegs stuðnings.

· Átak til atvinnusköpunar er stuðningsverkefni á vegum iðnaðarráðuneytis og er farvegur fyrir styrkveitingar þess til frumkvöðla, sprotafyrirtækja  og lítilla fyrirtækja.  Veittir eru styrkir til verkefna sem eru á forstigi nýsköpunar og falla ekki undir verksvið annarra sem veita sambærilega fyrirgreiðslu. Einnig eru árlega skilgreind sérstök átaksverkefni sem ráðuneytið vill beita sér fyrit  og ætlað er að hafa víðtæk áhrif en eru ekki bundin við afmarkað verk, einstakling eða fyrirtæki.
2. Búseta á landsbyggðinni treyst


Hefðbundnir atvinnuvegir landsbyggðarinnar munu í framtíðinni gegna veigamiklu hlutverki í hagkerfinu þótt hlutfall þeirra í þjóðarframleiðslunni komi til með að minnka við það að nýjar atvinnugreinar sækja á. Á sama hátt munu þessar greinar ekki, með beinum hætti, geta staðið undir aukinni þörf fyrir ný störf. Engu að síður er líklegt að á grundvelli þeirra geti orðið til afleidd störf sem byggja á nýrri vísindalegri þekkingu, einkum á sviði líftækni. Plöntulíftækni og sjávarlíftækni eru fræðisvið sem lögð hefur verið nokkur áhersla á, í þeim tilgangi að þau geti orðið undirstaða nýrrar atvinnustarfsemi á landsbyggðinni.


Upplýsinga- og fjarskiptatækni mun gegna veigamiklu hlutverki fyrir þróun búsetu á landsbyggðinni. Hún mun bæði bera uppi nýja atvinnustarfsemi og vera veigamikill þáttur í því að jafna aðstöðu og lífskjör landsmanna.

Byggðamál

· Byggðastofnun flutt til Sauðárkróks. Iðnaðarráðherra fór að tillögu stjórnar Byggðastofnunar og ákvað flutning stofnunarinnar til Sauðárkróks. Alls starfa nú 18 starfsmenn hjá Byggðastofnun á Sauðárkróki.

· Aðstoð við hitaveitur og vegna breytinga á hitakerfum húsa.   Frá árinu 1999 hafa verið veittir styrkir til stofnunar eða stækkunar sjö hitaveitna, samtals að fjárhæð um 220 milljónir kr. Hluti styrksins fer í lækkun á stofnkostnaði viðkomandi hitaveitu en hluti rennur beint til íbúðareigenda sem þurfa að leggja í kostnaðarsamar breytingar á hitakerfum húsa sinna.

· Ný og öflug stefna í byggðamálum.  Þann 6. maí 2002 samþykkti Alþingi þingsályktun um stefnu í byggðamálum 2002-2005. Auk almennrar stefnumörkunar er gert ráð fyrir að unnið verði að 22 skilgreindum verkefnum er miða að því að efla atvinnu og búsetuskilyrði á landsbyggðinni. Meðal verkefna sem unnið er að, er efling menntunar á landsbyggðinni, upplýsingatækni og fjarskiptamál, átak í nýsköpun, gerð sérstakrar byggðaáætlunar fyrir Eyjafjarðarsvæðið o.fl. o.fl. 
· Sérstakri verkefnisstjórn með fulltrúum ráðuneyta hefur verið falið að hafa umsjón með framkvæmd byggðaáætlunarinnar og er starf á því sviði þegar hafið. Á flestum sviðum byggðaáætlunarinnar er þegar komið í gang öflugt starf. 
· Byggðaþróunaráætlun við Eyjafjörð.  Skipuð hefur verið verkfnisstjórn til að vinna að  byggðaáætlun fyrir Eyjafjörð með það að markmiði að efla þetta öflugasta þéttbýlissvæði utan höfðuborgarsvæðisins. Hlutverk verkefnisstjórnarinnar er að gera tillögu til ráðherra um stefnumörkun byggðaáætlunar fyrir Eyjafjörð og hefur nefndin þegar hafið störf. Einnig er gert ráð fyrir vinnu starfshópa á einstaka sviðum, s.s. hvað varðar samgöngur, atvinnumál, menntamál, heilbrigðismál o.fl. sem skila eiga tillögum í júní 2003.   

· Nýsköpunarmiðstöð á Akureyri. Í desember 2002 var opnuð nýsköpunarmiðstöð á Akureyri sem einkum mun þjóna atvinnuuppbyggingu á landsbyggðinni en IMPRA, þjónustumiðstöð frumkvöðla og fyrirtækja, sem rekin er hjá Iðntæknistofnun, verður bakhjarl hennar. Nýsköpunarmiðstöðin mun fyrst og fremst sinna eftirfarandi verkefnum: Reka stuðningsverkefni fyrir frumkvöðla, reka stuðningsverkefni fyrir fyrirtæki í rekstri og annast þjónustu við atvinnuþróunafélög. Markmiðið er að efla nýsköpun á landsbyggðinni, innleiða tækninýjungar og gera atvinnuvegunum kleyft að aðlagast breytingum sem fylgja örum tækniframförum, breytingum í auðlindanýtingu og auknum kröfum til lífsgæða. 

· Frumkvöðlasetur Norðurlands var sett á stofn í mars 2001. Tilgangur þess er að efla nýsköpun á Norðurlandi, styðja frumkvöðla á svæðinu, aðstoða þá við öflun áhættufjármagns og veita þeim ráðgjöf við stofnun og rekstur fyrirtækja.

· Frumkvöðlasetur á Austurlandi með aðsetur á Hornafirði er í undirbúningi í samvinnu við heimamenn og fleiri aðila. Byggt er á sömu grunnhugmyndum og reynslu sem fengist hefur af frumkvöðlasetri Norðurlands.
· Rannsóknir á búsetuskilyrðum og starfsskilyrðum atvinnulífs á landsbyggðinni eru langt komnar, en viðamiklar rannsóknir hafa farið fram á þessu sviði, þar sem reynt hefur verið að meta búsetuskilyrði á landinu og þær aðgerðir sem fram hafa farið til að jafna þessi skilyrði.  Rannsóknirnar hafa verið gerðar með ýmsum hætti s.s.  hagfræðilegum athugunum á þróun hagstærða sem og viðtölum við fólk.   

· Alþjóðlegt samstarf á sviði byggðamála - Norðurslóðaáætlunin. Ísland er nú aðili að verkefni ESB sem miðar að auknu samstarfi og uppbyggingu landsvæða á norðurslóðum. Áætlunin er ein af INTERREG áætlunum ESB og eru aðilar að henni norðurhéruð Noregs, Svíþjóðar, Finnlands og Skotlands ásamt Færeyjum, Grænlandi og Íslandi.  Norðurslóðaáætluninni er ætlað að stuðla að samstarfsverkefnum sem miða að því að finna lausnir og/eða stunda rannsóknir á sameiginlegum viðfangsefnum norðurhéraða hvað byggða- og atvinnuþróun varðar. Á þessu sviði hefur Ísland þegar gerst aðili að nokkrum verkefnum og fleiri eru í athugun, en verkefnin miða að því að verið sé að leiða saman aðila til þátttöku í áhugaverðum verkefnum á þessu sviði.  þessu sambandi má m.a. nefna tvö íslensk verkefni. Annað nefnist “Þekkingarsamfélagið”, og tekur Háskólinn á Akureyri þátt í því af Íslands hálfu, en hitt verkefnið ber nafnið “Net sveitarfélaga á norðurslóðum”, og leiðir Þróunarstofa Austurlands það fyrir Íslands hönd.

· Annað alþjóðlegt samstarf á sviði byggðamála.  Í byggðaáætlun er kveðið á um mikilvægi þess að auka frekar alþjóðlegt samstarf, ekki síst til að fylgjast vel með stefnu annarra þjóða í byggða- og atvinnumálum, til að geta nýtt sér þær hugmyndir sem líklegar eru til að skila árangri hér á landi. 

· Efling menntunar á landsbyggðinni. Samstarfi hefur verið komið á milli menntamálaráðuneytis og iðnaðar- og viðskiptaráðuneyta um átak um uppbyggingu menntunar og menningar á landsbyggðinni. Ráðuneytin munu sameiginlega leggja fram fjármuni vegna þessa máls.  Ákveðið hefur verið að ráðstafa í eftirfarandi verkefni:

· eflingu símenntunarmiðstöðva og uppbyggingu háskólanámssetra

· starfsmenntun á landsbyggðinni

· fjarmenntun í dreifbýli

· menningu á landsbyggðinni.

· Ferðaþjónusta í dreifbýli.
Verið er að vinna að því að skilgreina verkefni til að styrkja ferðaþjónustu í dreifbýli í samvinnu við samgönguráðuneytið. Stefnt er að því að verja um 20 milljónum á ári, næstu þrjú árin til þessara verkefna á þessu sviði  af framlagi til byggðamála.

· Rafrænt samfélag.  Verkefni á þessu sviði er farið af stað og er Byggðastofnun falin framkvæmd þess. Stefnt er að því að velja 2 – 4 byggðalög á landsbyggðinni til að taka þátt í verkefninu, sem felst í að innleiða helstu atriði og verkefni á sviði upplýsinga- og rafrænnar miðlunar.  Þau verkefni verða valin sem uppfylla best ákveðnar forsendur á þessu sviði, en val fer fram á grunni samkeppni um þessi verkefni. Byggðalögin sem verða valin fá þrjú ár til að framkvæma hugmyndir sínar. Áætlað er að samtals verði varið 120 milljónum til þeirra á tímabilinu.

· Efling umhverfisstarfsemi sveitarfélaga. Í samvinnu við umhverfisráðuneytið er unnið að því að efla umhverfisstarfsemi sveitarfélaga með áherslu á framkvæmd Staðardagskrár 21. Sérstök áhersla er lögð á að aðstoða smærri sveitarfélög sem ekki hafa bolmagn til þess að fara út í mikla vinnu á sviði umhverfismála.  

· Samningar um atvinnu- og byggðaþróun. Þann 14. febrúar 2003 gerði Byggðastofnun átta samninga við þau félög/aðila sem vinna að atvinnu- og byggðaþróun á landsbyggðinni. Nokkur áherslubreyting er á nýju samningunum frá því sem áður var. Reynt er að skilgreina þátt samningsaðila betur og markmið eru skýrari. 
· Niðurgreiðslur á raforku til hitunar íbúðarhúsnæðis hafa verið auknar verulega á yfirstandandi kjörtímabili frá því að vera um 450 milljónir kr. árið 1999 og í um  890 milljónir króna árið 2002. Heildarlög um niðurgreiðslur húshitunarkostnaðar voru samþykkt á vorþingi 2002. Lögin marka með skýrum hætti tilhögun á niðurgreiðslum og úthlutun styrkja til nýrra hitaveitna. Í lögunum er að finna nokkrar breytingar svo sem niðurgreiðslur vegna olíuhitunar sem ekki hafa verið fyrir hendi áður. 

3. Nýting innlendra orkugjafa aukin


Ísland býr yfir miklu magni endurnýjanlegra orkulinda sem aðeins að litlu leyti hafa verið nýttar. Nýting þeirra er samt hvergi meiri en á Íslandi. Um það bil 2/3 af frumorkunotkun þjóðarinnar kemur frá endurnýjanlegum orkulindum og er hlutfall þeirra í raforkuvinnslu 99%.


Framleiðsla og útflutningur á áli og öðrum vörum orkufreks iðnaðar er í raun útflutningur á endurnýjanlegri íslenskri orku. Hagvöxt undanfarinna ára má að stórum hluta rekja til erlendrar fjárfestingar tengdri nýtingu innlendra orkulinda og reynslan sýnir að iðnaðarstarfsemi, sem byggir á nýtingu orkulindanna, á þátt í að sporna gegn fólksflótta af landsbyggðinni.


Stefnt hefur verið að aukinni nýtingu innlendra endurnýjanlegra orkulinda til að draga úr einhæfni atvinnulífs, skapa grundvöll fyrir erlenda fjárfestingu, fjölga vel launuðum störfum og styrkja atvinnustarfsemi og byggðakjarna á landsbyggðinni.


Unnið hefur verið að því að innleiða samkeppni í vinnslu og sölu raforku. Unnið hefur verið að rannsóknum og þróun á nýjum orkugjöfum/orkuberum sem geta komið í stað jarðefnaeldsneytis. Tekið hefur verið tillit til umhverfissjónarmiða við nýtingu innlendra orkulinda og reynt hefur verið að skapa sátt milli nýtingar- og friðunarsjónarmiða.

Orku- og stóriðjumál

· Heimild veitt fyrir leit að olíu og gasi. Lög um leit, rannsóknir og vinnslu kolvetnis á landgrunni Íslands voru forsendur þess að erlend olíuleitarfyrirtæki fengust til þess að fjármagna leit að olíu og gasi. Þegar hefur tveim  fyrirtækjum verið veitt slíkt leyfi á grundvelli laga sem samþykkt voru 6. mars 2001.

· Kísiliðjan seld.  Iðnaðarráðherra, fyrir hönd íslenska ríkisins, gekk frá sölu á 51% hlut þess í Kísiliðjunni við Mývatn þann 13. febrúar 2001. Kaupandinn, Allied EFA, stefnir að uppbyggingu á kísilduftverksmiðju á svæðinu.

· Orkufyrirtækjum breytt í hlutafélög. Lög voru samþykkt á vorþingi 2001 sem heimila eigendum Orkubús Vestfjarða og Hitaveitu Suðurnesja að breyta fyrirtækjunum í hlutafélög. Í framhaldinu keypti  Ríkissjóður hlut sveitarfélaga á Vestfjörðum í Orkubúi Vestfjarða hf.  Einnig voru lög samþykkt á síðasta haustþingi sem heimila eigendum Norðurorku að breyta fyrirtækinu í hlutafélag

· Steinullarverksmiðjan seld. Iðnaðarráðherra, fyrir hönd íslenska ríkisins, gekk frá sölu á rúmlega 30% hlut þess í Steinullarverksmiðjunni hf. þann 22. maí 2002. Á sama tíma seldu Paroc Insulation AB og Sveitarfélagið Skagafjörður hluti sína í verksmiðjunni. Kaupandinn var Steinull ehf.

· Orkuveita Reykjavíkur – sameignarfyrirtæki. Lög voru samþykkt á haustþingi 2001 sem heimiluðu stofnun sameignarfyrirtækis um Orkuveitu Reykjavíkur. Með lögunum var einnig heimilað að sameina Orkuveitu Reykjavíkur, Akranesveitur og Hitaveitu Borgarness.
· Öflugt starf á sviði vetnismála – Íslensk Nýorka.  Á grundvelli tillagna nefndar sem iðnaðarráðherra skipaði hefur fyrirtækið Íslensk nýorka verið stofnað. Félagið er að meirihluta í eigu íslenskra aðila, orkufyrirtækja, Nýsköpunarsjóðs og ríkisins. Evrópusambandið hefur veitt 225 milljónum króna í verkefni sem snýst um að gera tilraun með vetnisknúna strætisvagna í Reykjavík. Íslenska ríkið hefur lagt um 80 milljónir  til verkefnisins og stórfyrirtækin DaimlerChrysler, Norsk Hydro og Shell Hydrogen, hafa einnig lagt umtalsvert fjármagn til verkefnisins.  Þess skal einnig getið, að í apríl 2003 verður á formlegan hátt opnuð hér á landi fyrsta vetnisstöðin í heiminum, þar sem vetni verður afgreitt á vetnisknúna bifreið.  Atburðurinn hefur þegar vakið verulega og vaxandi athygli víðsvegar um heim.  

· Skilvirkari raforkumarkaður. Lagt hefur verið fram frumvarp sem felur í sér nýja rammalöggjöf, um vinnslu, flutning, dreifingu og sölu raforku. Meginefni þeirra felst í að skilja sundur eðlilega einkasöluþætti raforkukerfisins, flutning og dreifingu, og þá þætti þar sem samkeppni verður við komið, sem er vinnsla og sala raforku. 

· Skilið á milli stjórnsýslu orkumála og rannsókna. Þá hafa verið lögð fram á Alþingi frumvörp um Orkustofnun og Íslenskar orkurannsóknir þar sem skilið er á milli stjórnsýslu orkumála annars vegar og orkurannsókna hins vegar. Unnið hefur verið að endurskoðun laga um rannsóknir og nýtingu á auðlindum í jörðu og á vatnalögum.

· Álver á Austurlandi. Um mitt ár 2002 tóku íslensk stjórnvöld, Landsvirkjun og sveitarfélagið Fjarðabyggð upp viðræður við bandaríska álfyrirtækið Alcoa um byggingu álvers á Austurlandi. Þann 10. janúar sl. samþykkti stjórn Alcoa fyrirliggjandi samninga um byggingu álversins. Ef af byggingu verður munu um 460 starfsmenn vinna í álverinu, auk um 300 afleiddra starfa á Austurlandi, en gert er ráð fyrir að á landinu öllu muni störfum fjölga um 1100 í heild. Á verðlagi ársins 2000 er gert ráð fyrir að Alcoaverksmiðjan skili árlega nálægt 40 milljörðum kr. í auknum útflutningi, sem er um 21% af verðmæti vöruútflutnings og 15% af útflutningi vöru og þjónustu sama árs.  

· Norðurál stækkað. Norðurál í Hvalfirði hefur verið stækkað úr 60.000 tonna í 90.000 tonna ársframleiðslu og viðræður standa yfir um frekari stækkun. Starfsemi Norðuráls hefur styrkt búsetu á Vesturlandi, en langflestir starfsmenn fyrirtækisins eru búsettir norðan Hvalfjarðar. 

· Jarðhitaleitarátak á köldum svæðum hefur staðið yfir frá árinu 1998 í samvinnu iðnaðarráðuneytis, Byggðastofnunar og Orkusjóðs. Markmiðið er að finna nýtanlegan jarðhita til húshitunar á svonefndum köldum svæðum, þar sem jarðhiti er ekki eða illa þekktur. Leit er lokið á nokkrum stöðum með góðum árangri.

· Alþingi veitti Landsvirkjun heimild til að reisa og reka Kárahnjúkavirkjun með allt að 750 MW afli á síðasta vorþingi. Þá veitti Alþingi iðnaðarráðherra jafnframt heimild til að gefa út leyfi til stækkunar Kröfluvirkjunar í allt að 220 MW. Iðnaðarráðherra gaf út virkjunarleyfi fyrir Kárahnjúkavirkjun í byrjun september s.l. og á grundvelli þess hófust undirbúningsframkvæmdir við virkjunina strax um haustið.

· Rammaáætlun fyrir nýjar virkjanir. Unnið hefur verið að gerð rammaáætlunar um nýjar virkjanir á síðustu árum. Fyrsta áfanga þeirrar vinnu mun senn ljúka þar sem metnir verða allt að 25 virkjunarkostir, varðandi hagkvæmni, áhrif þeirra á umhverfi, atvinnulíf og ferðamennsku. 

· Áhersla á grunnrannsóknir vegna virkjanakosta. Áhersla hefur verið lögð á að fyrir hendi séu á hverjum tíma nægar grunnrannsóknir á virkjunarkostum fyrir vatns- og varmaorkuver. 

· Rannsóknir á nýjum orkugjöfum og orkuberum. Unnið verði frekar að þróun og rannsóknum á nýjum orkugjöfum og orkuberum, svo sem vindorku, vetni og metanóli sem og fyrsta hluta rammaáætlunar um nýtingu vatnsafls og jarðvarma. Einnig var unnin skýrsla um sjálfbært orkusamfélag í Grímsey. 
4. Samkeppni og neytendavernd efld


Í nútíma viðskiptum er einkar mikilvægt að samkeppnisumhverfið sé skilvirkt og að neytendavernd sé í hvívetna tryggð. Lífskjör almennings og afkoma fyrirtækja byggist á heilbrigðri samkeppni um góða þjónustu, vöruúrval og lágt verð. Mikilvægt er að atvinnulífinu séu búnar leikreglur sem eru samkeppnisörvandi og um leið hvetjandi til hagræðingar og nýsköpunar.


Nauðsynlegt er að bæta samkeppnishæfni fjármagnsmarkaðarins eins og unnt er og gæta hags viðskiptamanna fjármálafyrirtækja. Neytendur þurfa jafnframt að vera vel meðvitaðir um eigin réttindi.


Mikilvægt framlag stjórnvalda til að bæta þjónustu við einstaklinga og fyrirtæki er að taka upp rafræn viðskipti og rafræna stjórnsýslu. Hvort tveggja er til þess fallið að bæta samkeppnisstöðu landsins og er mikilvægt að búa þessum málum hagstætt lagalegt umhverfi. Einnig er mikilvægt að auka aðgengi almennings að opinberum upplýsingum og bæta gegnsæi opinberrar stjórnsýslu.

Samkeppnis- og neytendamál

· Hert ákvæði samkeppnislaga.  Með nýjum lögum  voru gerðar veigamiklar breytingar á samkeppnislögum. Bann samkeppnislaga við samkeppnishamlandi samráði fyrirtækja var aukið og tekið var upp bann við misnotkun á markaðsráðandi stöðu. Voru samkeppnislögin að þessu leyti samræmd samkeppnisreglum EES-samningsins. Einnig voru samrunaákvæði laganna styrkt og skýrð. Breytingar þessar auka möguleika samkeppnisyfirvalda til að vinna gegn samkeppnishömlum.

· Aukin neytendavernd og réttaröryggi. Áhersla hefur verið lögð á að auka neytendavernd og réttaröryggi neytenda. Í því skyni  voru sett lög árið 2000 um lagaskil á sviði samningsréttar, lög um húsgöngu -  og fjarsölusamninga, auk þess sem lögum um neytendalán var breytt. 

· Ný heildarlög um lausafjárkaup og þjónustukaup. Árið 2000 voru samþykkt ný lög um lausafjárkaup er leystu af hólmi eldri löggjöf frá 1922. Jafnframt voru samþykkt lög um þjónustukaup, hin fyrstu sinnar tegundar á Íslandi. Lögin kveða á um úrræði neytenda þegar keypt er þjónusta, m.a. af iðnaðarmönnum. Markmið beggja lagabálkanna er að tryggja neytendum aukna réttarvernd.

· Lög um neytendakaup. Í ársbyrjun 2003 var lagt fram á Alþingi frumvarp til laga um neytendakaup, sem skipar öllum ákvæðum um samskipti seljenda og neytenda í einn lagabálk. Samhliða var lagt fram frumvarp til breytinga á samkeppnislögum, sem felur í sér ítarlegri reglur um ábyrgðaryfirlýsingar og réttaráhrif þeirra en áður hafa verið í íslenskum lögum.

· Öflugri vernd heildarhagsmuna. Lög um lögbann og dómsmál til verndar heildarhagsmunum neytenda voru samþykkt í árslok 2001 en þau tryggja að stjórnvöld og ýmis heildarsamtök neytenda geta krafist lögbanns t.d. vegna óréttmætra auglýsinga sem beint er að íslenskum neytendum, o.fl.  

· Endurnýjuð ákvæði um bílasölur og listmunauppboð. Ákvæðum laga um verslunaratvinnu var breytt,  til að tryggja betri framkvæmd listmunauppboða. Einnig var ákveðið að færa útgáfu leyfa til bílasala til Lögreglustjórans í Reykjavík og sýslumanna úti á landi enda tryggir það betri þjónustu og styrkir eftirlit með starfsemi bifreiðasala, sbr. breytingar á lögum um verslunaratvinnu vorið 2002.  

· Nýr þjónustusamningur við Neytendasamtökin. Þjónustusamningur hefur verið endurnýjaður við Neytendasamtökin sem taka að sér ýmis konar þjónustu við neytendur, einkum á sviði upplýsinga og kvörtunarþjónustu. 

· Opinbert eftirlit gert skilvirkara. Löggildingarstofa hefur lagt áherslu á að styrkja nýtt og öflugt fyrirkomulag við opinbert eftirlit. Beitt er nútímalegum vinnubrögðum sem endurspegla breyttar áherslur ríkisstjórnarinnar í eftirlitsmálum. Ábyrgð þeirra sem eftirlitið beinist að hefur verið aukin og hefur tilkostnaður vegna eftirlits minnkað ásamt því að komið hefur verið í veg fyrir tvíverknað.

· Framkvæmd rafmagnseftirlits færð til einkaaðila.  Á sviði rafmagnsöryggis hefur framkvæmd eftirlits verið flutt til einkarekinna skoðunarstofa og ábyrgð sjálfstæðra rafverktaka hefur verið aukin. Eftirlitið byggir á faggildingu, hæfum skoðunarmönnum, skoðunarhandbókum og skýrum verklagsreglum opinberra aðila. Þannig hafa bein ríkisafskipti minnkað innan þessa málaflokks.

Vátrygginga- og viðskiptamál

· Starfsskilyrði kvikmyndaiðnaðar stórlega – aukin starfsemi.  Í kjölfar gildistöku laga um tímabundnar endurgreiðslur vegna kvikmyndagerðar á Íslandi hafa borist 26 umsóknir um endurgreiðslu. Nú þegar hafa verið endurgreiddar rúmar 95 milljónir króna vegna níu verkefna, en velta þessara verkefna var um 850 milljónir króna. Líklegt er að endurgreiðsla hafi haft verulegt aðdráttarafl, hvað varðar framleiðslu á kvikmyndum hér á landi og fyrir tilstuðlan laganna hafa verið framleidd hér erlend verkefni sem skilað hafa miklu í þjóðarbúið með beinum eða óbeinum hætti. Þá hefur mikil áhersla verið lögð á kynningu laganna erlendis, og hafa Fjárfestingarstofa og viðskiptaþjónusta utanríkisráðuneytisins haft það verkefni með höndum.

· Breytt verklag Viðlagatryggingar Íslands.  Í ágúst 2001 skipaði ráðherra nefnd sem ætlað var það hlutverk að fara yfir framkvæmd tjónsuppgjöra af hálfu Viðlagatryggingar Íslands vegna jarðskjálftanna á Suðurlandi í júní 2000. Nefndin skilaði skýrslu til ráðherra í nóvember 2002 og lagði til nokkrar breytingar á verklagi og lagaumhverfi stofnunarinnar.  

· Bætt fyrirkomulag á sviði vátryggingarsamninga. Í desember 2002 lagði ráðherra fyrir ríkisstjórn frumvarp til laga um vátryggingarsamninga. Vinna við frumvarpið hafði þá staðið yfir í ein 3 ár. Frumvarpið, verði það óbreytt að lögum, mun fela í sér aukna neytendavernd miðað við núgildandi lög sem eru frá 1954. 

· Ný lög um miðlun vátrygginga. Í maí 2002 skipaði viðskiptaráðherra nefnd til að endurskoða ákvæði laga um vátryggingastarfsemi sem fjalla um miðlun vátrygginga.  Byggist starf nefndarinnar m.a. á tilskipun Evrópusambandsins.  Ákvörðun hefur verið tekin um að sett verði sérstök lög um miðlun vátrygginga.

· Úttekt á samkeppnisstöðu Íslands.  Í september 2002 birti Fjárfestingarstofan skýrslu um stofn- og rekstrarkostnað fyrirtækja á Íslandi samanborið við önnur lönd. Í skýrslunni, sem unnin var af KPMG fyrir Fjárfestingarstofuna, er rekstrarumhverfi ýmissa atvinnugreina í tíu iðnríkjum borið saman. Reyndist kostnaður næstminnstur á Íslandi af þeim löndum sem könnunin tók til. Sérstaklega er samkeppnisstaða Íslands góð í greinum er byggjast á vel menntuðu vinnuafli, t.d. í hátækni og í rannsóknar- og þróunarstarfsemi. Unnið er að því að kynna niðurstöður KPMG fyrir erlendum fjárfestum.
· Nýir samningar á sviði fríverslunar. Ráðuneytið hefur tekið þátt í samningaviðræðum um fríverslun og fjárfestingar við ýmis ríki. Nýverið hefur verið undirritaður fríverslunarsamningur við Singapore og fjárfestingarsamningur við Víetnam. Þá hafa fjárfestingarsamningar við Tékkland og Rússland verið áritaðir.  Samningaviðræður við Chile eru á lokasprettinum. 

· Erlend fjárfesting m.a. stálpípugerð.  Af vettvangi erlendra fjárfestinga má nefna, að samkomulag hefur náðst við bandaríska fyrirtækið International Pipe and Tube um byggingu stálpípugerðar í Helguvík. Hið bandaríska fyrirtæki vinnur nú að fjármögnun verkefnisins. Fulltrúi ráðuneytisins átti aðild að viðræðunum auk fulltrúa Fjárfestingarstofunnar, Reykjanesbæjar og Hafnasamlags Suðurnesja. 
· Breytt lög um hlutafélög, einkahlutafélög og samvinnufélög. Ákvæðum laga um hlutafélög og laga um einkahlutafélög var breytt með l. nr. 62 og 67/2002 þannig að unnt er með vissum skilyrðum að hafa hlutafé í erlendum gjaldmiðli. Ákvæði laga um samvinnufélög um innlánsdeildir voru endurskoðuð og einnig breytt ákvæðum laganna um rekstrarumgjörð félaganna með lögum nr. 22 og 23/2002, m.a. til að gera kleift að breyta samvinnufélögum í hlutafélög. 

· Ný ákvæði um félagamerki. Sett voru lög nr. 155/2002,  um félagamerki í stað gamalla laga um almenn gæðamerki. Unnið er að samningu frumvarps til breytinga á lögum um einkaleyfi með hliðsjón af líftæknitilskipun ESB. Þá er unnið að aðild Íslands að Evrópusamningnum um einkaleyfi og þá Evrópsku einkaleyfastofnuninni, á grundvelli ákvörðunar þar að lútandi.  

· Lög um einkahlutafélög endurskoðuð - ný lög um Evrópufélög.  Á sviði félagaréttar er m.a. unnið að lagafrumvarpi sem auðveldar slit á einkahlutafélögum, svo og unnið að lagafrumvarpi um Evrópufélög (evrópsk hlutafélög), sem gefa m.a. kost á samruna hlutafélaga í mismunandi EES-löndum sem og annarri samræmingu hjá fyrirtækjum með starfsemi í mörgum löndum.  
Fjármagnsmarkaður
· Einkavæðing bankakerfisins – sala Landsbanka og Búnaðarbanka. Í lok desember 2002 og í janúar 2003 seldi ríkið 45,8% hlut í Landsbanka Íslands hf. annars vegar og Búnaðarbanka Íslands hf. hins vegar. Þessi ferill hófst með hlutafélagavæðingu ríkisviðskiptabankanna og endurskipulagningu fjárfestingarlánakerfisins árið 1997. Bankarnir voru síðan skráðir í kauphöll og seldir að hluta til almennings. Tugþúsundir Íslendinga eignuðust hluti í bönkunum. Fjárfestingarbanki atvinnulífsins hf. var einkavæddur að fullu árið 1999. Ríkið mun fá á sjötta tug milljarða fyrir hlut sinn í Landsbanka, Búnaðarbanka og FBA. Andvirðið er notað til greiðslu erlendra skulda og til ýmissa verkefna innanlands, s.s. samgöngubóta, atvinnuþróunar og byggðamála.

· Bankalöggjöfin endurskoðuð. Á kjörtímabilinu lauk umfangsmikilli endurskoðun á bankalöggjöfinni. Í lögunum eru ákvæði um stofnun og starfsemi allra tegunda fjármálafyrirtækja, en þau eru viðskiptabankar, sparisjóðir, lánafyrirtæki, verðbréfafyrirtæki, verðbréfamiðlanir, rafeyrisfyrirtæki og rekstrarfélög verðbréfasjóða. Með lögum um fjármálafyrirtæki féllu úr gildi lög um viðskiptabanka og sparisjóði, lög um lánastofnanir aðrar en viðskiptabanka og sparisjóði, lög um rafeyrisfyrirtæki og hluti laga um verðbréfaviðskipti. 

· Ný heildarlög um verðbréfaviðskipti. Lög um verðbréfaviðskipti tóku miklum breytingum á kjörtímabilinu og í lok þess voru sett ný heildarlög um verðbréfaviðskipti. Lögin kveða nú á um allar hegðunarreglur á verðbréfamarkaði, t.d. um meðferð trúnaðarupplýsinga og viðskipti innherja, almenn útboð, yfirtökutilboð og flöggunarreglur. 

· Ný heildarlög um verðbréfasjóði. Á kjörtímabilinu hefur verið unnið að setningu laga um verðbréfasjóði og fjárfestingarsjóði. Markmiðið er að auka samkeppnishæfni íslenskra sjóða um sameiginlega fjárfestingu og útvíkka gildssvið laganna þannig að allir sjóðir í eðlislíkri starfsemi falli undir lögin. Frumvarp þessa efnis liggur nú fyrir Alþingi.

· Breytingar á löggjöf um peningaþvætti. Árið 1999 var gildissvið laga um aðgerðir gegn peningaþvætti verulega rýmkað, og taka þau nú til mun fleiri aðila en fyrr. Í janúar 2003 var svo lagt fyrir Alþingi frumvarp til frekari breytinga á lögunum, sem miða m.a. að því að efla varnir gegn alþjóðlegri hryðjuverkastarfsemi. 

· Ný stofnun, Fjármálaeftirlitið, tók við af bankaeftirliti Seðlabanka Íslands og Vátryggingaeftirlitinu árið 1999. Á kjörtímabilinu hafa verkefni stofnunarinnar aukist í samræmi við nýjar tilskipanir ESB og alþjóðlegar hefðir. Lögum um opinbert eftirlit með fjármálastarfsemi var breytt til að auka valdheimildir Fjármálaeftirlitsins. 

· Lög voru sett um rafræn viðskipti. Markmið þeirra laga er að tryggja að engar hindranir séu í vegi rafrænna viðskipta og annarrar rafrænnar þjónustu sem komi í veg fyrir að unnt sé að veita hana á EES-svæðinu. Þá voru sett lög um réttaráhrif rafrænna undirskrifta, vottunaraðila sem gefa út fullgild vottorð, eftirlit með þeim og skaðabótaábyrgð þeirra. Viðskiptaráðuneytið hefur einnig tekið þátt í ýmsum verkefnum í því skyni að stuðla að framþróun rafrænna viðskipta. 

· Ný vaxtalög voru sett. Þau komu í stað eldri vaxtalaga frá 1987. Í lögunum er m.a. kveðið á um meginregluna um vaxtafrelsi, veitt heimild til að semja um dráttarvexti upp að vissu marki og kveðið á um við hvaða vexti skuli miða ef ekki er samið um þá sérstaklega.
Önnur mál – helstu verkefni

Jafnréttismál

· Könnun á stöðu kvenna í iðnaði.  Iðnaðar- og viðskiptaráðuneyti létu vinna könnun á stöðu kvenna í iðnaði en kyngreindar upplýsingar á sviði iðnaðar eru mikilvæg forsenda þess að hægt sé að byggja á staðreyndum við ákvarðanatöku um stuðningsaðgerðir og á það einnig við um mælingar á árangri þeirra. 

· Iðnaðar- og viðskiptaráðuneyti og upplýsingasamfélagið. Ráðuneytin ásamt fleirum taka þátt í átaksverkefni Háskóla Íslands og Jafnréttisstofu “Konur til forystu og jafnara námsval kynjanna”. Með þátttöku sinni vilja ráðuneytin hvetja fleiri stúlkur til náms í greinum upplýsingatækninnar, en konur eru einungis 20% af starfsfólki atvinnugreinarinnar í dag.

· Fjölgun kvenna í stjórnun og rekstri fyrirtækja. Ráðuneytin hafa beitt sér fyrir rannsóknum á þætti kvenna í stjórnun og rekstri fyrirtækja. Með tilkomu lektors í kynjafræðum og prófessors í frumkvöðla- og nýsköpunarfræðum við Háskóla Íslands opnast möguleikar á samstarfi um rannsóknir s.s. um þátt kvenna í stjórnun fyrirtækja. 
· Hlutur kvenna í nefndum og ráðum á vegum ráðuneytanna. Ráðuneytin taka sérstaklega mið af jafnréttissjónarmiðum við tilnefningu í nefndir og ráð með það að markmiði að auka þar hlut kvenna.

· Lánatryggingasjóður kvenna. Lánatryggingasjóður kvenna var formlega stofnaður árið 1997 og var samvinnuverkefni iðnaðar- og viðskiptaráðuneyta, félagsmálaráðuneytis og Reykjavíkurborgar til þriggja ára. Tilgangur með stofnun sjóðsins var að styðja konur til þátttöku og nýsköpunar í atvinnulífi með því að veita ábyrgðir á lánum sem veitt eru umsækjendum um lánatryggingu úr Lánatryggingasjóði kvenna. 

· Jafnréttisáætlun ráðuneytanna og stofnana þess. Ráðuneytin hafa samþykkt jafnréttisáætlun. Af undirstofnunum ráðuneytanna er Iðntæknistofnun eina stofnunin sem hefur gert jafnréttisáætlun. Ráðuneytin munu beita sér fyrir því, eftir sem áður, að stofnanir sem undir þau heyra geri einnig slíkar jafnréttisáætlanir. 

Sjá næstu síðu.

Störf ráðuneytisins - alþjóðlegt samstarf o.fl. 

Eins og áður sagði er stafssvið iðnaðar- og viðskiptaráðuneyta afar umfangsmikið sem tekur m.a. til iðnaðar, nýsköpunar, byggðamála, orkumála, samkeppnismála, neytendamála, tryggingamála, gjaldeyrismála, verslunar og fjármagnsmarkaðar. Því til viðbótar hefur sérstaklega verið unnið að aukinni samkeppnishæfni íslensks atvinnulífs, sem um leið er undirstaða að aukinni verðmætasköpun, atvinnu og bættum lífskjörum. Starfsumfang tekur bæði til umsjónar þessara málaflokka á innlendum vettvangi, en ekki síður á erlendum og alþjóðlegum vettvangi, þar sem umfang hefur aukist verulega á seinustu árum, ekki síst vegna verulega aukinnar alþjóðavæðingar sem hvarvetna verður vart. 

Breytingar, og þeir alþjóðlegu straumar og öfl sem nú eru ráðandi í hagkerfum þjóða og alþjóðaverslun, hafa breytt þeim lögmálum, áherslum og vinnubrögðum sem fyrirtæki og þjóðfélög hafa viðhaft í viðskiptum, verðmætasköpun og staðsetningu á framleiðslueiningum. Áður var  umfjöllun og framkvæmd um slík atriði að meira eða minna leyti á innlendum vettvangi,  en nú fer slík vinna í mun meira mæli fram á alþjóðavettvangi í margvíslegu alþjóðlegu samstarfi.  Þessi þróun kemur skýrt fram í alþjóðlegum samningum og samstarfi víðs vegar ekki síst innan EES.

Alþjóðavæðing skapar þannig nýjar og breyttar ógnanir og tækifæri fyrir einstök lönd, fyrirtæki, samtök, sveitarfélög, stjórnvöld og einstök ráðuneyti, sem mikilvægt er að tekið sé tillit til.  Þetta gildir sérstaklega þegar þjóðir eru verulega háðar utanríkisviðskiptum, eins og Ísland. Vaxandi alþjóðavæðing hefur og mun krefjast aukins tíma og umfangs, eigi að vera mögulegt að bregðast við breyttum aðstæðum, nýta tækifæri og tryggja íslenska hagsmuni á alþjóðavettvangi.  Þetta á sérstaklega við um verulega umfangsmikil ráðuneyti eins og iðnaðar- og viðskiptaráðuneyti, vegna þeirra fjölmörgu málaflokka sem þar eru og sinna verður s.s. á vettvangi EES-samningsins, Norræns samstarfs, OECD (Efnahagssamvinnu- og þróunarstofnunar Evrópu), WTO (Alþjóða viðskiptastofnunarinnar), ECS (Orkusáttmála Evrópu), EBRD (Endurreisnar- og þróunarbanka Evrópu) og margs annars samstarfs.  

Í þessum kafla verður lauslega gerð grein fyrir alþjóðlegu starfi ráðuneytanna, þó þessi atriði séu ekki hluti af þeim 4 sérstöku áhersluatriðum sem nefnd voru í upphafi, sem áherslur ráðherra.  Nefnd eru nokkur atriði á sviði alþjóðlegs samstarfs, en ekki er um tæmandi upptalningu að ræða.   

Alþjóðlegt samstarf

Rekstur EES-samningsins

· Mikið umfang iðnaðar- og viðskiptaráðuneyta innan EES. Rekstur EES og lögbinding tilskipana og reglugerða hans eru einnig einhver umfangsmesta aðgerð á sviði alþjóðavæðingar sem framkvæmd er á hverju ári í íslensku þjóðfélagi og hefur áhrif á tekjur og gjöld ríkis, sveitarfélaga, atvinnulífs og einstaklinga sem nemur milljörðum króna. Umfang iðnaðar- og viðskiptaráðuneyta er það mesta innan EES-samningsins ef miðað er við fjölda málaflokka, sem eru m.a. atvinnulíf og fyrirtæki, samkeppnishæfni, orkumál, viðskiptamál, bankamál, tryggingamál, neytendamál, samkeppnismál, byggðamál, upplýsinga- þjóðfélagið, félagaréttur o.fl.  Vegna þeirra miklu hagsmuna sem í húfi eru varðandi rekstur EES, hefur verið lögð áhersla á skilvirkni á þessu sviði – til að trygga sem best íslenska hagsmuni, innan þeirrar löggjafar sem sett er af ESB og gildir innan EES svæðisins.  

· Iðnaðar- og viðskiptaráðuneyti með heilt stöðugildi við sendiráðið í Brussel.  Vegna mikils umfangs innan EES á sviði iðnaðar- og viðskiptaráðuneyta, hefur verið ákveðið að frá og með 1. apríl 2003 muni ráðuneytin hafa heilt stöðugildi við sendiráðið í Brussel, til að sinna rekstri samningsins og trygga sem kostur er hagsmuni Íslands.  Þetta er aukning frá því sem áður var, þar sem ráðuneytin höfðu ½ stöðugildi.  Umfang ráðuneytanna er afar mikið innan samningsins sem sjá má af því að verksviðið nær yfir um 1/3 eða 33% af öllu nefndarstafi innan EES-samningsins, eða um 15 svið og nefndir innan EFTA og 100 nefndir innan ESB.  Nefndir og störf á einstaka sviðum er síðan mismikið innan ársins, en þó er ljóst að heildarumfang er verulegt.   

· Rekstur EES – fundir og vinna sérfræðinga.  Eins og gefur að skilja eru fjölmargir fundir innan EES-samningisns á verksviði ráðuneytanna, hvort heldur sem er innan EFTA-ferlisins eða innan sérfræðinefnda ESB, þar sem Íslandi gefst kostur á að hafa áhrif á mótun tilskipana á meðan þær eru í vinnslu innan framkvæmdastjórnarinnar.  Fundarsókn og tengd störf skipta því miklu um áhrif Íslands á þá löggjöf sem í vinnslu er á hverju sviði fyrir sig.  Reynt hefur verið að tryggja eins og kostur er þátttöku sérfræðinga frá Íslandi í þessu EES-starfi, í ljósi þeirra miklu hagsmuna sem í húfi eru vegna löggjafar sem við yfirtökum frá ESB. Innan EES-samningsins er ekki gert ráð fyrir fundum fagráðherra og því er starf sérfræðinga enn mikilvægara en ella. 

· Fundir ráðherra EFTA og ESB – samkeppnishæfni, einföldun laga og reglna. PRIVATE "TYPE=PICT;ALT=Mynd f"Iðnaðar- og viðskiptaráðherra, sótti óformlegan ráðherrafund ESB og EFTA/EES-ríkjanna um samkeppnishæfni atvinnulífs, sem haldinn var 11. -12. október sl. í Nyborg í Danmörku. Danir, sem fara með formennsku í ESB, buðu EES/EFTA ríkjunum til fundarins. Á ráðherrafundinum var annars vegar fjallað um samkeppnishæfni og hins vegar einföldun laga og reglna til að bæta starfsskilyrði atvinnulífsins. Innan ESB er lögð vaxandi áhersla á þessa málaflokka, og er fundurinn til merkis um það.
· Fundur með ráðherrum ESB – neytendamál og –löggjöf. Viðskiptaráðherra tók þátt í sameiginlegum fundi ráðherra ESB sem fara með innri markaðsmál og neytendamál í apríl 2001. Á fundinum lagði ráðherra fram innlegg af Íslands hálfu, þar sem m.a. var á það bent að aukið samstarf milli atvinnulífs og þeirra sem fara með neytendamál væri æskilegt við undirbúning löggjafar og annarra úrræða á sviði neytendamála.

· Fundur ráðherra í Brussel með 3 framkvæmdastjórum Evrópusambandsins. PRIVATE "TYPE=PICT;ALT=Valge"Þann 4. apríl árið 2000 átti iðnaðar- og viðskiptaráðherra fundi með þrem framkvæmdastjórum Evrópusambandsins, þeim Loyola de Palacio, sem er annar af tveim varaforsetum framkvæmdastjórnarinnar, auk þess að fara með orkumál, samgöngur og tengsl við Evrópuþingið fyrir framkvæmdastjórnina, Erkki Liikanen, sem fer með málefni fyrirtækja og upplýsingasamfélagsins og loks Frits Bolkestein sem fer með málefni innri markaðarins, m.a. starfsemi á sviði fjármálaþjónustu. Sama dag átti ráðherrann einnig fundi með þingmönnum Evrópuþingsins og fulltrúum Ráðherraráðsins. Tilgangur fundarins var að ræða sérstaklega þau mál innan EES á sviði þessara aðila, sem varðaði Ísland sérstaklega.  Meðal þeirra mála sem rædd voru, var endurnýjanleg orka og sérstaða Íslands á því sviði. Fundi sem þessa verður að telja afar mikilvæga, ekki síst þar sem fagráðherrar innan EES funda ekki innan ramma samningsins og því verður að skapa önnur tækifæri til að æðstu menn og ráðherrar fagsviða geti hitt sína samstarfsaðila innan samningsins, til að vinna að hagsmunum Íslands á viðkomandi sviðum.    

· Lifandi rekstur EES – heimsókn Evrópuþingsins o.fl. aðila til Íslands. Þann 4. – 8. okt. 2001 komu fulltrúar Evrópuþingsins, framkvæmdastjórnar Evrópusambandsins og nokkurra erlendra stórfyrirtækja í heimsókn til Íslands.  Markmið heimsóknarinnar var að kynnast notkun og rannsóknum Íslendinga á umhverfisvænni orku, með áherslu á rannsóknir á vetni. Tilefni þessa er að á umliðnum árum hefur Ísland lagt sérstaka áherslu á framleiðslu umhverfisvænnar orku, m.a. á sviði vetnis, en 68% af heildarorkunotkun og um 99% af raforkunotkun hér á landi má rekja til  endurnýjanlegrar orku, sem er hæsta hlutfall innan Evrópu sem og innan OECD. Þessi sérstaða hefur vakið verðskuldaða athygli innan Evrópu, sem og á alþjóðavettvangi, eins og kunnugt er. Það sem virðist standa upp úr varðandi heimsókn sem þessa er árangur af “lifandi” kynningu, upplýsingamiðlun og skoðanaskiptum aðila á meðan á heimsókn stóð, þar sem hinir erlendu gestir gátu upplifað aðstæður sjálfir. Ein áþreifanlegasta breytingin sem og árangur sem vakið hefur hvað mesta athygli, fyrir utan kynningu og umfjöllun í Brussel, er að svokölluð 6. rammaáætlun ESB á sviði rannsókna sem er í lokavinnslu innan ESB, tók umtalsverðum breytingum í samræmi við áherslur og ábendingar frá Íslandi, sem rekja má til fundarins. Þessar breytingar voru gerðar að frumkvæði og tillögu þingmanna Evrópuþingsins, m.a. af þeim aðilum sem sóttu Ísland heim í áðurnefndri heimsókn, eftir ábendingar og tillögur sem þeir fengu frá íslenskum aðilum. Breytingar, sem gerðar hafa verið á 6. rammaáætluninni til móts við hagsmuni Íslands, sýna einnig að með markvissu starfi, lifandi umfjöllun og skipulegum áherslum getur Ísland haft veruleg áhrif á mál innan ESB, á grunni sérfræðiþekkingar og skipulegrar umfjöllunar. Þetta dæmi sýnir m.a. skýrt mikilvægi þess að tryggja slíku starfi, forgang í umfjöllun og áherslum hvað varðar mannafla og fjármagn í rekstri EES-samningsins, þar sem mikill ávinningur getur verið fólginn í tiltölulega, ódýrum en vel undirbúnum og markvissum aðgerðum. 
Annað alþjóðlegt samstarf

· Norrænt samstarf. Á öllum sviðum ráðuneytanna er einnig hefðbundið Norrænt samstarf, sem krefst samskipta og reglulegra funda, sem þó er mismikið eftir tilefni og aðstæðum á einstaka sviðum.  Ljóst er að Norrænt samstarf, hefur í vaxandi mæli mótast af þeim viðfangsefnum sem efst eru á baugi hverju sinni innan ESB, s.s. hvað varðar lög og reglugerðir eða aðrar áherslur. Norrænt samstarf er því í vaxandi og meira mæli en áður samráðsvettvangur vegna umfjöllunar og afgreiðslu mála innan ESB og EES. Norrænir ráðherrar á viðkomandi sviðum hittast svo reglulega á fundum til samráðs og ákvarðana.  
· Mikið umfang einstakra fjárfestingasamninga – Alcoa.  Á undanförnum árum hefur alltaf verið nokkuð mikið starf innan ráðuneytanna að sinna einstaka samningum við erlenda fjárfesta, ekki síst á sviði orkufreks iðnaðar. Þetta á við um seinustu stóru samningana á þessu sviði, sem eru samningarnir við Alcoa um byggingu og rekstur álvers í Reyðarfirði, og tengda samninga. Fyrir utan slíka einstaka samninga, þarf einnig að sinna öðrum verkefnum vegna erlendra aðila, hvað varðar fyrirspurnir, heimsóknir eða samninga. 
· Þátttaka í stafi WTO.  Ráðuneytið tekur þátt í ýmsu starfi innan WTO, s.s. hvað varðar nýja fríverslunarsamninga, sem skipta miklu varðandi viðskipti almennt, hvort sem slíkt varðar aðgang að mörkuðum eða tollaálögur. Á seinni árum hafa fríverslunarsamningar aukist að umfangi og efni og ná nú til fleiri atriða s.s. á sviði þjónustu og fjárfestinga.  Starf á þessu sviði nær einnig til annarra þátta, s.s. ríkistyrkja.    
· Þátttaka í starfi OECD.  Ráðuneytið tekur þátt starfi innan OECD, s.s. á sviði iðnaðar og samkeppnishæfni, gagnasöfnunar, samkeppnismála, fjármála, byggðamála o.fl. sviða.  Reglulega eru fundir sérfræðinga á viðkomandi sviðum og fundir fagráðherra eru einnig, þó slíkt fari eftir tilefni, þó eru ráðherrafundir allajafna ekki árlega.  
· Opinber heimsókn til Nýfundnalands og Nova Scotia í Kanada. Iðnaðar- og viðskiptaráðherra fór í opinbera heimsókn til Nýfundnalands og Nova Scotia í Kanada dagana 25. – 28. september árið 2000. Þar átti ráðherra fundi með ráðherrum beggja fylkja um viðskipti milli landanna. Með í för ráðherra voru fulltrúar 24 íslenskra fyrirtækja, en fyrirhugaðir voru einnig margvíslegir viðskiptafundir íslenskra og kanadískra aðila á sviði viðskipta, - en tilgangur ferðarinnar var að efla tengsl og viðskipti þjóðanna. 
· Opinber heimsókn til Nova Scotia í Kanada í boði þarlendra aðila. Í febrúar 2003 fór iðnaðar- og viðskiptaráðherra í opinbera heimsókn til Nova Scotia í Kanada í boði Cecil Clarke ráðherra efnahagsþróunar í fylkinu.  Með í ferðinni voru fulltrúar 14 íslenskra  fyrirtækja sem kynntu starfsemi sína og hittu fulltrúa kanadískra fyrirtækja til að  ræða möguleika á viðskiptum og samstarfi. Viðskiptaþingi ,sem íslenski hópurinn hélt í Halifax, var fjölsótt og komu um 120 gestir til að fræðast um efnahagsmál, viðskiptaumhverfið á Íslandi og starfsemi íslensku fyrirtækjanna sem þarna voru.  Komið var á framfæri óskum um að kanadísk flugmálayfirvöld veittu Flugleiðum rúmar heimildir til flugs til Halifax og að stjórnvöld í Ottawa tækju að nýju upp viðræður við EFTA um gerð fríveslunarsamnings, en þær viðræður hafa legið niðri í ein 3 ár. 
· Ráðherrafundur með ríkjum Eystrasaltsráðsins á sviði upplýsingatækni.  Þann 28. september árið 2000, sótti iðnaðar- og viðskiptaráðherra fund upplýsingatækniráðherra ríkja Eystrasaltsráðsins í Riga. Á fundinum var samþykkt yfirlýsing um samstarf þeirra 11 ríkja sem aðild eiga að Eystrasaltsráðinu á sviði upplýsingatækni. Í yfirlýsingunni kemur fram að samstarfið mun njóta stuðnings Evrópusambandsins sem tekið hefur virkan þátt í mótun þess ásamt embættismönnum frá ríkjum Eystrasaltsráðsins. Líta ber á þetta samstarf sem svæðisbundið samstarf þar sem Eystrasaltsráðið er í lykilhlutverki en auk þess mun ýmsum svæðisbundnum stofnunum, ríkisstofnunum, einkafyrirtækjum, rannsóknarstofnunum og Evrópusambandinu standa til boða að taka þátt. Fyrirhugað er að stofna til samstarfsverkefna sem byggja á eEurope, eEurope+ og upplýsingatækniáætlunum landanna, fyrir utan fjölmörg önnur verkefni. 

· Norrænn ráðherrafundur  - Netviðskipti.   Sameiginlegur  fundur ráðherra neytendamála og ráðherra, sem fara með málefni atvinnulífsins á Norðurlöndum,  var  haldinn  á Svalbarða í apríl 2002. Á fundinum lagði Ísland  fram tillögur um að Norðurlöndin stæðu sameiginlega að stefnumótun á sviði netviðskipta. Tillagan var samþykkt og þess er vænst að nánari stefnumörkun verði lögð fram á næsta fundi ráðherranna.

· Fjölmargar heimsóknir og ferðir erlendra aðila til Íslands. Eins og áður sagði, verður ekki um tæmandi upptalningu að ræða í þessu riti á öllum verkefnum eða samskiptum við erlenda aðila sem ráðuneytið hefur haft með höndum, innanlands eða á erlendum vettvangi. Þannig hafa einnig verið fjölmargar heimsóknir og ferðir til Íslands af erlendum aðilum sem ekki eru tilgreindar hér.    

